
პროექტი 
ქალაქ თბილისის მუნიციპალიტეტის საკრებულოს 

დადგენილება №-- 
 

2023 წლის                                                                                    ქ. თბილისი 
 

ქალაქ თბილისის მუნიციპალიტეტის ტერიტორიაზე ავარიული მრავალბინიანი 
საცხოვრებელი სახლების ჩანაცვლების წესის დამტკიცების შესახებ“ ქალაქ თბილისის 

მუნიციპალიტეტის საკრებულოს 2022 წლის 6 მაისის №10-48 დადგენილებაში ცვლილების 
შეტანის თაობაზე 

 
საქართველოს ორგანული კანონის „ადგილობრივი თვითმმართველობის კოდექსი“  61-ე 
მუხლის მე-2 პუნქტისა და „ნორმატიული აქტების შესახებ“ საქართველოს ორგანული კანონის 
მე-20 მუხლის მე-4 პუნქტის საფუძველზე, ქალაქ თბილისის მუნიციპალიტეტის საკრებულო 
ადგენს: 

 
 მუხლი 1. 

 შევიდეს ცვლილება „ქალაქ თბილისის მუნიციპალიტეტის ტერიტორიაზე ავარიული 
მრავალბინიანი საცხოვრებელი სახლების ჩანაცვლების წესის დამტკიცების შესახებ“ ქალაქ 
თბილისის მუნიციპალიტეტის საკრებულოს 2022 წლის 6 მაისის №10-48 დადგენილების 
პირველი მუხლით დამტკიცებულ „ქალაქ თბილისის მუნიციპალიტეტის ტერიტორიაზე 
ავარიული მრავალბინიანი საცხოვრებელი სახლების ჩანაცვლების წესში“ (სსმ, ვებგვერდი: 
www.matsne.gov.ge, 10/05/2022, სარეგისტრაციო კოდი: 330090000.35.101.016985) და 
დადგენილებით დამტკიცებული წესის: 

 ა) მე-5 მუხლს დაემატოს მე-4 და მე-5 პუნქტები შემდეგი რედაქციით: 

„4. დაინტერესებული პირების თანხმობა არ იქნება მიჩნეული არასრულად, თუ მას არ ახლავს 
საჯარო რეესტრის ეროვნული სააგენტოს ტექნიკური აღრიცხვის არქივში საკუთრების 
უფლების დამადასტურებელი დოკუმენტის - პრივატიზაციის ხელშეკრულების მხარედ 
აღრიცხული იმ პირის წერილობითი ნება, რომელიც არაიდენტიფიცირებადი სუბიექტია. 

5. ავარიულ სახლში საჯარო რეესტრში რეგისტრირებული მესაკუთრის ან ტექნიკური 
აღრიცხვის არქივში საკუთრების უფლების დამადასტურებელი დოკუმენტის - 
პრივატიზაციის ხელშეკრულების მხარედ აღრიცხული პირის გარდაცვალებისას, კანონით 
დადგენილი წესით სამკვიდრო მოწმობის გაცემამდე, დასაშვებია  სამკვიდროს მმართველმა 
გამოხატოს ნება ავარიული მრავალბინიანი საცხოვრებელი სახლის ჩანაცვლების პროექტში 
მონაწილეობასთან დაკავშირებულ საკითხებზე.“ 

 ბ) მე-8 მუხლს დაემატოს მე-12 და მე-13 პუნქტები შემდეგი რედაქციით: 

http://www.matsne.gov.ge/


„12. ამ წესის მე-5 მუხლის მე-4 პუნქტით გათვალისწინებულ შემთხვევაში, ავარიული 
მრავალბიანი საცხოვრებელი სახლის ჩანაცვლებაზე გადაწყვეტილების მიღებისას, 
მუნიციპალიტეტი ვალდებულია დაიცვას არაიდენტიფიცირებადი სუბიექტის ინტერესები 
ახალ აშენებულ შენობაში შესაბამისი საცხოვრებელი ფართის გამოყოფის გზით. ამასთან, 
ქალაქ თბილისის მუნიციპალიტეტის შესაბამისი რაიონული გამგეობა, როგორც 
პრივატიზაციის ხელშეკრულების მხარე, უფლებამოსილია არაიდენტიფიცირებადი 
სუბიექტის სასარგებლოდ განახორციელოს საცხოვრებელი ფართის საკუთრების უფლების 
რეგისტრაცია საჯარო რეესტრში. 

13. გარდა მაიდენტიფიცირებელი მონაცემების არარსებობისა, ამ წესის მიზნებისთვის, 
სუბიექტი არაიდენტიფიცირებადად მიიჩნევა, თუ მისი ავარიულ მრავალბინიან 
საცხოვრებელ სახლში ცხოვრების ფაქტი ვერ დგინდება ქალაქ თბილისის მუნიციპალიტეტის 
შესაბამისი რაიონული გამგეობისა და სსიპ სახელმწიფო სერვისების განვითარების სააგენტოს 
მიერ წარმოდგენილი ინფორმაციით, ასევე შესაბამისი ბინათმესაკუთრეთა ამხანაგობის ყველა 
წევრის მიერ შედგენლი კრების ოქმით.“ 

მუხლი 2. 

დადგენილება ამოქმედდეს გამოქვეყნებისთანავე. 

 

ქალაქ თბილისის მუნიციპალიტეტის 

საკრებულოს თავმჯდომარე     გიორგი ტყემალაძე 
 
 
 
 
 
 
 
 
 
 
 
 
 
 
 

 
 
 



„ქალაქ თბილისის მუნიციპალიტეტის ტერიტორიაზე ავარიული მრავალბინიანი 
საცხოვრებელი სახლების ჩანაცვლების წესის დამტკიცების შესახებ“ ქალაქ თბილისის 

მუნიციპალიტეტის საკრებულოს 2022 წლის 6 მაისის №10-48 დადგენილებაში 
ცვლილების შეტანის თაობაზე“ 

ქალაქ თბილისის მუნიციპალიტეტის საკრებულოს დადგენილების პროექტის განმარტებითი 
ბარათი 

 
 

ა) საკრებულოს განკარგულების პროექტის მიღების მიზეზი: 

ქალაქ თბილისის მუნიციპალიტეტის ტერიტორიაზე, სხვადასხვა რაიონში მდებარე 
ავარიული მრავალბინიანი საცხოვრებელი სახლების ახალი მრავალბინიანი საცხოვრებელი 
სახლებით ჩანაცვლებისათვის საჭირო ღონისძიებები აქტიურად მიმდინარეობს. პროექტის 
განხორციელების ეტაპზე გამოიკვეთა გარკვეული საკითხები, რომელთა მიხედვით „ქალაქ 
თბილისის მუნიციპალიტეტის ტერიტორიაზე ავარიული მრავალბინიანი საცხოვრებელი 
სახლების ჩანაცვლების წესის დამტკიცების შესახებ“ ქალაქ თბილისის მუნიციპალიტეტის 
საკრებულოს 2022 წლის 6 მაისის №10-48 დადგენილების პირველი მუხლით დამტკიცებულ 
„ქალაქ თბილისის მუნიციპალიტეტის ტერიტორიაზე ავარიული მრავალბინიანი 
საცხოვრებელი სახლების ჩანაცვლების წესში“ (შემდგომში - წესი) ცვლილებათა შეტანის 
გარეშე, ფერხდება ავარიული სახლების ჩანაცვლების პროგრამის დაგეგმილი სახით 
განხორციელება. 

წარმოდგენილი პროექტით ცვლილებები შედის წესის მე-5 და მე-8 მუხლებში. კერძოდ, 
მე-5 მუხლს ემატება მე-4 და მე-5 პუნქტები. ცვლილების თანახმად, დაინტერესებული 
პირების თანხმობა არ იქნება მიჩნეული არასრულად, თუ მას არ ახლავს საჯარო რეესტრის 
ეროვნული სააგენტოს ტექნიკური აღრიცხვის არქივში საკუთრების უფლების 
დამადასტურებელი დოკუმენტის - პრივატიზაციის ხელშეკრულების მხარედ აღრიცხული იმ 
პირის წერილობითი ნება, რომელიც არაიდენტიფიცირებადი სუბიექტია. პროექტის 
მიმდინარეობისას გამოიკვეთა შემთხვევები, როდესაც ავარიული სახლების ფაქტობრივად 
ყველა მაცხოვრებელი მესაკუთრე გამოთქვამს თანხმობას ჩანაცვლებაზე, თუმცა სსიპ საჯარო 
რეესტრის ეროვნული სააგენტოს ტექნიკური აღრიცხვის არქივში კონკრეტული ფართები, 
ექვემდებარებიან ზოგიერთი სუბიექტის სასარგებლოდ საკუთრების უფლების დადგენილი 
წესით რეგისტრაციას, თუ იარსებებს შესაბამისი განცხადება. ასეთი ფართების მესაკუთრეების 
თანხმობის გარეშე კი, პროგრამის განმახორციელებელი სუბიექტი შემოთავაზებული 
ცვლილებების განხორციელებამდე მოკლებულია შესაძლებლობას გაატაროს ავარიული 
მრავალბინიანი საცხოვრებელი სახლის ჩანაცვლებისთვის საჭირო ქმედითი ღონისძიებები. 
ამასთანავე, იმის გამო, რომ ხშირ შემთხვევაში ვერ ხდება საკუთრების უფლების 
რეგისტრაციას დაქვემდებარებული ფართების პოტენციური მესაკუთრეების 
იდენტიფიცირება, აუცილებელია ასეთ პირთა მესაკუთრეობრივი უფლებების დაცვისკენ 
მიმართული სპეციალური სამართლებრივი მოწესრიგების შემოღებაც. კერძოდ, 



დადგენილების პროექტის თანახმად, მუნიციპალიტეტი ვალდებულია დაიცვას 
არაიდენტიფიცირებადი სუბიექტის ინტერესები ახალ აშენებულ შენობაში შესაბამისი 
საცხოვრებელი ფართის გამოყოფის გზით, ხოლო, ქალაქ თბილისის მუნიციპალიტეტის 
შესაბამისი რაიონული გამგეობა, როგორც პრივატიზაციის ხელშეკრულების მხარე, 
უფლებამოსილია ასეთი პირის სასარგებლოდ განახორციელოს საცხოვრებელი ფართის 
საკუთრების უფლების რეგისტრაცია საჯარო რეესტრში. შესაბამისად, იმ პირობებშიც, 
როდესაც არაიდენტიფიცირებადი სუბიექტის რეალური ნება არ არის გაცხადებული, სხვათა 
დაცვის ღირსი ინტერესებისა და პროექტის ერთმნიშვნელოვნად პოზიტიური შედეგების 
გათვალისწინებით, შესაძლებელი ხდება შესაბამისი პროექტის დაუბრკოლებელად 
განხორციელება. არაიდენტიფიცირებად სუბიექტად მიჩნევისთვის კი, გარდა 
მაიდენტიფიცირებელი მონაცემების არარსებობისა, კუმულაციურად უნდა არსებობდეს 
ქალაქ თბილისის მუნიციპალიტეტის შესაბამისი რაიონული გამგეობის, სსიპ სახელმწიფო 
სერვისების განვითარების სააგენტოსა და შესაბამისი ბინათმესაკუთრეთა ამხანაგობის მიერ 
გაცემული ავარიულ საცხოვრებელ სახლში ცხოვრების ფაქტთან დაკავშირებული 
ინფორმაცია. 

დადგენილების პროექტი ასევე შესაძლებელს ხდის საჯარო რეესტრში 
რეგისტრირებული მესაკუთრის ან ტექნიკური აღრიცხვის არქივში საკუთრების უფლების 
დამადასტურებელი დოკუმენტის - პრივატიზაციის ხელშეკრულების მხარედ აღრიცხული 
პირის გარდაცვალებისას, სამკვიდრო მოწმობის გაცემამდე, სამკვიდროს მმართველმა 
გამოხატოს ნება ავარიული მრავალბინიანი საცხოვრებელი სახლის ჩანაცვლების პროექტში 
მონაწილეობასთან დაკავშირებულ საკითხებზე. 

ბ) პროექტის საფინანსო-ეკონომიკური გაანგარიშება: 

პროექტის მიღება არ გამოიწვევს აუცილებელი ხარჯების გამოყოფას ადგილობრივი 
თვითმმართველი ერთეულის ბიუჯეტიდან. 

გ)  ბავშვის უფლებრივ მდგომარეობაზე ზეგავლენის შეფასება, რასაც გამოიწვევს 
პროექტის მიღება (გამოცემა): 

        განკარგულების ამოქმედება არ მოახდენს ზეგავლენას ბავშვთა უფლებრივ 
მდგომარეობაზე. 

დ) პროექტის ავტორი: 

ქალაქ თბილისის მუნიციპალიტეტის მერია. 

ე) პროექტის წარმდგენი: 

ქალაქ თბილისის მუნიციპალიტეტის მერი. 

